ТЭМА. ФІЛАСОФСКАЯ ЛІРЫКА. МАКСІМ ТАНК. «ШЧАСЦЕ»
Шчасце не ў золаце. 

Змітрок Бядуля

Мэта ўрока: раскрыць сэнс паэтычных вобразаў, з якіх   Максім Танк «складае» чалавечае шчасце. Даць вучням магчымасць параўнаць сваё ўяўленне пра шчасце з уяўленнем паэта, а таксама з выказваннямі пра сэнс чалавечага жыцця сталых, разумных людзей — філосафаў і паэтаў. Развіваць уменне параўноўваць аднатэмныя вершы розных паэтаў, даць паняцце пра філасофскую лірыку.

Апераджальныя заданні да ўрока на выбар вучняў:

1. Перачытай артыкул з падручніка для 7 класа «Паэзія ў прозе і проза ў паэзіі», падрыхтуйся расказаць, што такое свабодны верш і што звязвае яго з лірыкай.

2. Завучы на памяць свабодны верш Максіма Тан-ка «Дрэвы паміраюць...», каб выразна прачытаць яго ў класе ў працэсе гутаркі пра шчасце.

3. Падрыхтуйся паўдзельнічаць у пастаноўцы па творы Змітрака Бядулі «Шчасце не ў золаце». Тут патрабуюцца тры выканаўцы — на ролі закаханага паніча, простай дзяўчыны і чытальніка ад аўтара.

«Ад аўтара. Мыла дзяўчынка бялізну кужэльную ў крыніцы. Стаяла яна на кладцы, закасаўшы рукавы з вышыўкамі, распусціўшы валасы русыя, пеючы песні дзявочыя. 

Ехаў гасцінцам багаты паніч, ехаў, ды застанавіўся —- відаць, дзяўчынка сладабалася яму. I давай ён гэткую гутарку весці.

Паніч. Я маю зямлі сем валок, стады мае багатыя, коні мае дарагія, парабкі мае адзін у адзін, як тыя дубы на ўзгорку. Пайдзі за мяне замуж, дзяўчынка!

Дзяўчынка. Ой, не пайду замуж за цябе: не трэба мне золата, серабра, не трэба багатага молайца. Я кахала аднаго кахаць буду; цалавала аднаго — цалаваць буду. Ён у цябе парабкам служыць, па мне заўсёды тужыць...

Ад аўтара.Кланяўся пан нізка да зямлі – не памагло. Кленчыў, як той жабрак пад акном,- не памагло. 

Усе разам. Ой, шчасце не ў золаце, паны!»

Ход урока

Можна пачаць яго з зачытвання пісьмовых адказаў на пытанне пра грамадзянскую лірыку і чытання вершаў па такой тэме, а можна — з роздуму над эпіграфам да раздзела «Пазнаць, знайсці сябе ў бязмежным...» (словы нямецкага паэта-філосафа Іагана Вольфганга Гётэ). У апошнім выпадку прапануем выкарыстаць матэрыял з артыкула «Філасофская лірыка» і з папярэдняга выдання метадычнага дапаможніка (Гл. рубрыку “У дапамогу настаўніку”).

Вытрымкі з выказванняў знакамітых людзей пра шчасце варта напісаць на дошцы ці на плакаце, каб яны ўвесь час былі навідавоку.

Сціслы аналіз невялічкага (у 10 вершаваных радкоў) верша Максіма Танка «Шчасце» ў звязку з яго ж вершам «Дрэвы паміраюць...» даецца ў кнізе тэставых і тэматычных заданняў. Разгляд верша можна правесці ці па пытаннях падручніка, ці па тэставых заданнях.

Свабодныя выказванні васьмікласнікаў пра шчасце з улікам уражанняў ад вершаў Максіма Танка, верша ў прозе Змітрака Бядулі «Шчасце не ў золаце» і ад цытат вядомых паэтаў і філосафаў варта пакінуць незавершанымі, таксама, як і ў вершы «Шчасце», паставіць у гутарцы шматкроп'е замест кропкі.

Працягам гаворкі пра шчасце стане чытанне верш Сяргея Грахоўскага «Чалавеку патрэбна не слава...».

Хаця па форме верш не з'яўляецца разважаннем пра тое, што лепш - слава ці дабрыня,— бо сцвярджае апошняе, па сутнасці, ён выклікае ў дапытлівага чытача цэлы шэраг пытанняў. Напрыклад, ці кожны чалавек абыякавы да славы і ці не з'яўляецца «людская ўвага і ласка» або «ўсмешка незнаёмых вачэй і знаёмых» праяваю той самай славы? Відавочная тут і пераклічка з вершам Максіма Танка «Шчасце», асабліва ў апошняй страфе: «Каб сяброў сустракаў клапатлівых на дарогах, далёкіх ад дому, і каб сам быў заўсёды шчаслівы, калі шчасце прыносіш другому». Дружба, якую Максім Танк лічыў абавязковай складовай часткаю шчасця, апяваецца і тут, у вершы Сяргея Грахоўскага, ды ўносіцца важнае дапаўненне пра здольнасць чалавека не толькі браць, але і даваць шчасце другому. «Дажджамі размытыя сцежкі», «стромкія грэбні», «прорвы і спады»        усё гэта вобразы-сімвалы жыццёвага лёсу чалавека з яго дасягненнямі і перашкодамі. Настрой верша разважліва-спакойны, інтанацыя пералічальная, памер трохскладовы з націскам на трэцім складзе (анапест), як і ў вершы Уладзіміра Караткевіча «Беларуская песня».

Прапануем такія тэставыя заданні па вершы Сяргея Грахоўскага і адказы да іх:

1. Ці нельга аспрэчыць сцвярджэнне паэта «Чалавеку патрэбна не слава...»? I калі можна, то якія доказы не дазваляюць поўнасцю пагадзіцца з аўтарам:

а) так, можна аспрэчыць;

б) не, варта поўнасцю пагадзіцца з паэтам
(Эталон правільнага адказу: праявай славы можна палічыць і ўсмешку незнаёмых вачэй, і «людскую ўвагу і ласку», і «сардэчнае шчырае слова». Але імкнуцца да славы зусім не грэх, асабліва ў маладосці і тады, калі слава звязваецца са свабодай і працвітаннем Бацькаўшчыны.)
2.  У якім пункце ва ўяўленні аб шчасці пазіцыі
Максіма Танка і Сяргея Грахоўскага супадаюць?
Патлумач свой адказ:
а) патрэба чалавека ў хлебе і працы;

б) у «родным небасхіле»;

в) У «дружбе, мацнейшай ад смерці».

(Эталон правільнага адказу: в. Лірычны герой С. Грахоўскага лічыць за шчасце не толькі абапі-рацца на падтрымку сяброў, але і самому аддаваць ім сваю ласку і дабрыню.)

3. Вызначы памер верша Сяргея Грахоўскага
«Чалавеку патрэбна не слава...»:

а) анапест; 
б) амфібрахій; 
в) дактыль.

(Правільны адказ: а. трохстопны анапест.)

Пасля праведзенай работы ўвага васьмікласнікаў скіроўваецца на артыкул «Філасофская лірыка».

Вось прыкладныя заданні, якія паслужаць устаноўкамі да працэсу чытання артыкула і асэнсавання яго зместу на ўроку ці дома:

1. Якія асноўныя пытанні чалавечага існавання з'яўляюцца вечнымі ісцінамі, г. зн. ва ўсякі гістарычны час зноў і зноў паўстаюць перад асобай, перад народам ці перад усім чалавецтвам?

2. Што галоўнае ў філасофскай лірыцы — канчатковае вырашэнне пытання ці сам пошук адказу, рух думкі і перажывання?

3. Якія асаблівасці зместу, формы, будовы вершаў, што належаць да філасофскай лірыкі?

4. Ці можа стаць чытач сатворцам (сааўтарам) паэта? У якіх выпадках гэта здараецца? 
Дамашняе заданне:

Прадумаць адказы на пытанні, перачытваючы артыкул «Філасофская лірыка», пазнаёміцца з вершамі Петруся Броўкі «Як ліст дубовы...», «А ты ідзі...», пастарацца сфармуляваць філасофскія ідэі вершаў.

Інфармацыя для настаўніка.

«Урокі, прысвечаныя філасофскай лірыцы, аб'яднаны агульнымі выхаваўчымі мэтамі: абудзіць у вучняў цікавасць да асноўных пытанняў чалавечага быцця, яго сэнсу, вызначыць ідэалы, да якіх трэба імкнуцца; дапамагчы знайсці сваё месца ў жыцці, фарміраваць аптымістычную і ўстойлівую жыццёвую пазіцыю, заснаваную на гуманістычных каштоўнасцях. Адукацыйныя задачы ўрокаў — у ходзе падрабязнага ідэйна-мастацкага аналізу твораў даць уяўленне пра жанравую адметнасць філасофскай лірыкі, паглыбляць веды вучняў пра вобразныя сродкі паэзіі, пазнаёміць з такой фігурай мовы, як эпіфара, расказаць пра рэфрэн. Карысна таксама звярнуцца да мудрасці філосафаў свету, каб дапамагчы вучням асэнсаваць глыбіню твораў філасофскай лірыкі, будзіць розум і творчыя здольнасці падлеткаў...

Можна сказаць, што самае частае і добрае пажаданне, з якім чалавек звяртаецца да чалавека, пажаданне шчасця. Але ці задумваліся вы, што такое шчасце? Адказ на гэтае пытанне людзі не пераставалі шукаць ніколі. Вось толькі некаторыя мудрыя выказванні:

· Шчасце — гэта не жыццё без клопатаў і засмучэнняў, шчасце — гэта стан душы (з народнага);

· Шчасце людзей заключаецца ў тым, каб любіць справу, якую яны павінны рабіць (К. Гельвецый);

· Дзе праўда, там і шчасце (руская прыказка);

· Есць два жаданні, здзяйсненне якіх можа скласці сапраўднае шчасце чалавека,— быць карысным і мець спакойнае сумленне (Л. Талстой);

· Найвышэйшае шчасце ў жыцці — гэта ўпэўненасць у тым, што вас любяць, любяць дзеля вас саміх... (В. Гюго);

· Шчасце ёсць справа лёсу, розуму і характару (М. Карамзін);

· Так, вядома, шчасце неабходна, але якое? Ёсць шчасце — выпадак... Хацелася б, каб шчасце прыйшло, як заслуга (М. Прышвін);

· Першы твой абавязак заключаецца ў тым, каб зрабіць шчаслівым самога сябе. Калі ты сам шчаслівы, ты зробіш шчаслівымі і іншых (А. Феербах);

· Цаніце кожнае імгненне, кожны дзень жыцця — мо гэта і ёсць самая галоўная навука, сапраўднае шчасце (А. Моцарт)».

